
1. Qua re si propter socios, nulla ipsi iniuria lacessiti, maiores nostri cum 

Antiocho, cum Philippo, cum Aetolis, cum Poenis bella gesserunt, quanto 

vos studio convenit iniuriis provocatos sociorum salutem una cum imperii 

vestri dignitate defendere, praesertim cum de maximis vestris vectigalibus 

agatur? 2. Nam ceterarum provinciarum vectigalia, Quirites, tanta sunt, ut 

eis ad ipsas provincias tutandas vix contenti esse possimus: 3. Asia vero 

tam opima est ac fertilis, ut et ubertate agrorum et varietate fructuum et 

magnitudine pastionis et multitudine earum rerum, quae exportantur, facile 

omnibus terris antecellat. 4. Itaque haec vobis provincia, Quirites, si et belli

utilitatem et pacis dignitatem retinere vultis, non modo a calamitate, sed 

etiam a metu calamitatis est defenda. 

5. Nam in ceteris rebus cum venit calamitas, tum detrimentum accipitur; at 

in vectigalibus non solum adventus mali, sed etiam metus ipse adfert 

calamitatem. 6. Nam cum hostium copiae non longe absunt, etiam si 

inruptio nulla facta est, tamen pecora relinquuntur, agri cultura deseritur, 

mercatorum navigatio conquiescit. 7. Ita neque ex portu neque ex decumis

neque ex scriptura vectigal conservari potest: qua re saepe totius anni 

fructus uno rumore periculi atque uno belli terrore amittitur. 

8. Quo tandem igitur animo esse existimatis aut eos, qui vectigalia nobis 

pensitant, aut eos, qui exercent atque exigunt, cum duo reges cum 

maximis copiis propter adsint? ... cum una excursio equitatus perbrevi 

tempore totius anni vectigal auferre possit? ... cum publicani familias 

maximas, quas in saltibus habent, quas in agris, quas in portubus atque 

custodiis, magno periculo se habere arbitrentur? 9. Putatisne vos illis 

rebus frui posse, nisi eos, qui vobis fructui sunt, conservaritis non solum 

(ut ante dixi) calamitate, sed etiam calamitatis formidine liberatos? 

10. Ac ne illud quidem vobis neglegendum est, quod mihi ego extremum 

proposueram, cum essem de belli genere dicturus, quod ad multorum 



bona civium Romanorum pertinet, quorum vobis pro vestra sapientia, 

Quirites, habenda est ratio diligenter. 11. Nam et publicani, homines 

honestissimi atque ornatissimi, suas rationes et copias in illam provinciam 

contulerunt, quorum ipsorum per se res et fortunae vobis curae esse 

debent. 12. Etenim si vectigalia nervos esse rei publicae semper duximus, 

eum certe ordinem, qui exercet illa, firmamentum ceterorum ordinum recte 

esse dicemus. 

13. Deinde ex ceteris ordinibus homines gnavi atque industrii partim ipsi in 

Asia negotiantur, quibus vos absentibus consulere debetis, partim eorum 

in ea provincia pecunias magnas conlocatas habent. 14. Est igitur 

humanitatis vestrae magnum numerum eorum civium calamitate prohibere,

sapientiae videre multorum civium calamitatem a re publica seiunctam 

esse non posse. 15. Etenim primum illud parvi refert, nos publica his 

amissis vectigalia postea victoria recuperare. 16. Neque enim iisdem 

redimendi facultas erit propter calamitatem, neque aliis voluntas propter 

timorem. 

18. Deinde, quod nos eadem Asia atque idem iste Mithridates initio belli 

Asiatici docuit, id quidem certe calamitate docti memoria retinere 

debemus. 19. Nam tum, cum in Asia res magnas permulti, amiserant, 

scimus Romae, solutione impedita, fidem concidisse. 20. Non enim 

possunt una in civitate multi rem ac fortunas amittere, ut non plures secum

in eandem trahant calamitatem. 21. A quo periculo prohibete rem 

publicam, et mihi credite id, quod ipsi videtis: haec fides atque haec ratio 

pecuniarum, quae Romae, quae in foro versatur, implicata est cum illis 

pecuniis Asiaticis et cohaeret. 22. Ruere illa non possunt, ut haec non 

eodem labefacta motu concidant. 23. Qua re videte, num dubitandum 

vobis sit omni studio ad id bellum incumbere, in quo gloria nominis vestri, 

salus sociorum, vectigalia maxima, fortunae plurimorum civium coniunctae 

cum re publica defendantur. 


